
                                                       №48 мектеп-лицейдің 
                                                       бастауыш сынып мұғалімі 
                                                       Әбіш Гаухар Темірханқызы

Сабақтың тақырыбы:  Тәуелсіздік ‒ қазағымның арманы!
Сабақтың мақсаты: Оқушыларға биылғы жыл ‒ Тәуелсіздіктің 25 жылдығы екенін түсіндіру. Еліміздің бүгінгі тәуелсіздікке қалай қол жеткізгенін зерделеу. Оқушыларды  отаншылдыққа, ұлтжандылыққа, туған жеріне, атамекеніне деген сүйіспеншіліктерін арттыруға  дұрыс бағыт-бағдар беру өз елінің тарихын танып білуге  үйрету.  Оқушыларды патриоттық рухта тәрбиелеу.
Сабақтың көрнекілігі:  «Тәуелсіздік ‒ ел бақыты» тақырыбында слайдтар, қазақ елі рәміздерінің  суреттері, карта, мақал-мәтелдер сайысы.
Сабақтың барысы:  І. Ұйымдастыру бөлімі.
Біздің бағдарламада:
1.Отан туралы ой-пікір.
2. Тәуелсіздік деген не?
«Тәуелсіз Қазақстан» әдеби-музыкалық қойылымы.
3. Мақал-мәтелдер сайысы.
3. Оқушылар шығармашылығы.
4. Оқушылардың өз тілек лебіздерін жазуы.
«Отан» деген сөздің мағынасын ашу, алғашқы ойларын білдіреді.
         	Отан дегеніміз ‒ әр адамның туып өскен жері, туған-туыстарымен, жақындарымен бірге тұратын атамекені. 
        	Отан – белгілі бір адам үшін оның өзінің  ғасырлар бойы ғұмыр кешіп, жанын пида қылып келе жатқан байтақ өңір, туған шаңырағы, яғни отбасымен, ағайын-туысымен бірге жалғаннан көретін қызығы мен бақытының тұрағы.
Мұғалім: Әрбір қазақпын деген азаматтың көкірегінде «Отан» деген ыстық сезім тұрады. «Отансыз адам ‒ қанатсыз құспен тең»  демекші, әр адамның  Отаны өзі үшін ыстық. 
І-ші кезеңде сұрақ-жауап айдарына кезек берейік.
1. Қазақстан мемлекеті өзінің тәуелсіздігін қашан жариялады?
2. Біз қай Республикада тұрамыз?
3. Қазақстанның тұңғыш  Президенті кім?
4. Қазақстанның рәміздерін атаңыз?
5. Қазақ тілі қандай тіл?
1-жүргізуші:
     	Құрметті ұстаздар, ата-аналар, оқушылар! Сіздерді 16 желтоқсан Тәуелсіздік күнімен құттықтаймыз.
Данасы мен батыры көп қазақпын,
Көрген талай қияметін азаптың.
Аршындаймын көк туымды шалқытып,
Жасай берсін, тәуелсіздік, азат күн!
2-жүргізуші:
    	Әлемдегі кез келген ұлт үшін ең үлкен байлық, ол ‒ тәуелсіздік. 1991 жылы 16 желтоқсанда Қазақстан өз тәуелсіздігін алды. Бұл халықтың аңсап күткен, тынбай еңбекпен жеткен жетістігі.
Өзіңдікі Елің де,
Өзіңдікі Жерің де
Өзіңді өзің еткен бақ ‒
Тәуелсіздік төрінде, - дегендей, «Тәуелсіздік ‒ қазағымның арманы!» атты тәрбие сағатын бастауға рұқсат етіңіздер.
    	Туған халқымыз тәуелсіздік алды. Тарихымыздың беттеріне 1991 жыл алтын әріптермен жазылды. 
Балалар, тәуелсіздік дегенді қалай түсінесіздер?
   	Өз алдына еркін мемлекет, яғни ешкімге тәуелді болмай, ішкі-сыртқы мәселелерді өздерінің шеше алатын мүмкіндігі болуды тәуелсіз мемлекет дейміз.
1-оқушы:
1986 жыл 16 желтоқсан. Бұл ерлік пен өрлік, қайғы мен қасірет мидай араласқан әрі жақын, әрі қаралы да, қасіретті күн еді. 
Желтоқсан көтерілісінің арқасында 1991 жылы еліміз өз алдына егемендік алып, тұңғыш тәуелсіз ел дүниеге келді.
Ән: «Тәуелсіздік күні»

2-оқушы:
Қазақстан ‒ ұлт атын ұлықты еткен 
Ұлылардың арманын биіктеткен 
Өзге де ұлт, ұлысқа қоныс болып,
Оларға да жақсылық үйіп-төккен.
Қазақстан ‒ республикам, мақтанышым
Мен сені жырламаймын мақтан үшін
Құдайым маған құйттай жүрек берген 
Лүпілдеп сені сүйіп, сақтау үшін!
1-жүргізуші:
        Қазақстан Республикасының тұңғыш Президенті Н.Ә.Назарбаевтың дәйек сөздеріне тоқталайық.
3-оқушы:
       Дүниеде тәуелсіз Қазақ елі бар. Әлемде егемен Қазақстан бар. Оның көп ұлтты тату, ынтымақшыл халқы бар.
4-оқушы: 
       Қазақстанның тәуелсіздігі бейбіт жолмен келді. Бұл ‒ азаттық үшін алысқан мың-мыңдаған азаматтардың қасиетті қанының өтеуі.
5-оқушы:
       Бүгінгі біздің тәуелсіздігіміздің қайнар көзі ‒ қазақ халқының сан ғасырлар бойғы күресінде, азаттыққа ұмтылған қайсарлығында жатыр.
6-оқушы:
      Халық кешпейтін бір-ақ нәрсе бар ‒ елдің қолына зарықтырып келіп қонған бақыт құсынан-Тәуелсіздіктен айырылуды кешпейді.
7-оқушы: 
Тұлпарға мініп, Ер түрік
Көзінде жалын ойнаған.
Ел десе, байтақ жер десе
Есесін берген қай бабам?!
Егемен жұртым, ендеше,
Тек ерлік қана сай маған!
Көрініс: «Тәуелсіздік таңы»
1-ші немере: ‒ Әже, әжетай, далада керемет болып жатыр.
Әжесі: ‒ Е, жарығым, бұл Тәуелсіздіктің мейрамына арналған керемет қой.
1-ші немере: ‒ Әжетай, тәуелсіздік деген не?
Әже: ‒ Тәуелсіздік деген еркіндігің, бостандығың балам.
1-ші немере: ‒ Әже, мен қызықты көруге кеттім.
Әже: ‒ Бара ғой, балам.
Автор: ‒ Екінші немересі әжесінің қасында жатып, қолында шырағы бар періштені түсінде көреді.
Періште: ‒ Әй, балақай, тұрсаңшы, таң атып қалды. Мына шыраққа қарашы, бұл саған берілген бақыт құсы (балаға ұсынады).
2-ші немере: ‒ Әже, әже, шырақты қара. Ұстап алайықшы, ұста! (бала шошып оянады)
Әжесі: ‒ Бисмилла, бисмилла, неге шошыдың балам?
2-ші немере: ‒ Әже, жап-жарық күнді көрдім. Көп түс көрдім.
 Әже: ‒ Е, ол сенің бақытың балам. Тәуелсіздігіңнің мәңгі жарық күні.
[bookmark: _GoBack]2-ші немере: ‒ Алақай! Сүйінші! Тәуелсіздіктің ақ таңы атты.

Ән: «Ұрпақтар үні»

1-жүргізуші: Туған жер, Отан туралы мақал-мәтелдерге кезек берейік.
1-оқушы: 
1. Отанды сүю ‒ Отбасынан басталады;
2. Туған жер – тұғырың,
    Туған ел – қыдырың;
3. Опасызда Отан жоқ;
4. Отансыз адам – ормансыз бұлбұл.
2-оқушы:
1. Туған жердің жуасы да тәтті;
2. Отан үшін күрес,
    Ерге тиген үлес;
3. Отан ‒ қуат
   Отбасы ‒ шуақ.
3-оқушы:
1. Туған жердей жер болмас,
   Туған елдей ел болмас;
 2. Туған жердің күні де ыстық, түні де ыстық;
 3. Отанын сүйген отқа жанбайды, суға батпайды;
 4. Отан ‒ елдің анасы,
    Ел ‒ ердің анасы.

Мақал-мәтелдерді «Жалғастыр» ойынымен жалғастырайық.

1. Ер бір рет өледі,                        Қорқақ (мың рет өледі);
2. Елінен безген ер оңбас,             Көлінен безген (қаз оңбас);
3. Батыр ел үшін туады,               (ел үшін өледі);
4. Отан үшін отқа түс,                   (күймейсің);
5. Сөз атасы-құлақ
    Жол атасы ‒ тұяқ                       Су атасы ‒ (бұлақ);
6. Бейбіт елде                                 (береке бар).

Оқушылар шығармашылығына кезек берейік.
Туған жерім ‒ Қазақстан
      	Менің туған жерім ‒ Қазақстан. Мен өз елімді өте жақсы көремін. Қазақстан жер көлемі бойынша тоғызыншы орында. Елімізде көп ұлт өкілдері тұрады. Олар ынтымақ пен бірлікте өмір сүруде. Мен 48 мектеп-лицейінің 2 «А» сыныбында оқимын. Біздің мектеп-лицей үштілді оқыту бағдарымен оқытылады. Алдағы арманым: қазақ тілін бірінші орынға қоя отырып, орыс, ағылшын тілдерін еркін меңгергім келеді. 
      	Мен өскенде Қазақстанның гүлденуіне үлес қосатын қазақ қызы болғым келеді.
                       Қазақстан қазақ жері
                       Жайнай берсін жаңғырып,
                       Қазақстан қазақ елі
                       Жасай берсін мәңгілік!


Туған жер!
Менің кіндік қаным тамған жер ‒ киелі Оңтүстік Қазақстан облысы, Отырар ауданы, Шәуілдір ауылы. Әр адам өзінің туып өскен жерін мақтанышпен айтады. Отырар тарихқа тұнған шежірелі өлке. Отырар десем, ойыма  әйгілі Отырар қаласы, Отырар кітапханасы еске бірден түседі. Отырар орталығында ұлттық мұражай бар. Отырар даласында ұлы ғұлама ғалым Әбу-Насыр Әл-Фараби, атақты композитор, вальс королі Шәмші Қалдаяқов, қоғам қайраткері, ақын, композитор Мұхтар Шаханов, халық ақыны Әселхан Қалыбекова және тағы басқа да атақты адамдардардың шыққаны мен үшін мақтаныш. 

Ән: «Рақмет саған, Отаным»
Балалар, өздерінің Отанға деген тілектерін жазып іледі. 
Азаттықтың, еркіндіктің аспаны астында қадамымызды нық басып, алға адымдап келеміз. Болашаққа деген сеніміміз жарқын. Тәуелсіз Қазақстанның өз дамуы  жолында бірлігімізді  нығайтып, үлкен жауапкершілікпен абыройлы істер атқаруға дайын болуымыз қажет. 
Тәуелсіздік, тұғырың биік болсын! Ел көгінде көк байрағымыз желбіреп, қазақ елінде тұратын барлық ұлт пен ұлыс өкілдері тату-тәтті, бейбітшілікте ғұмыр кешіп, өзіміз тәрбиелеп отырған шәкірттеріміз Қазақстан Республикасының абыройын асқақтап, мәртебесін одан әрі биіктете берсін!

